
514 hitz

Maite Idirin musikologoak Pablo Sarasate biolinistari buruz hitzaldia eman zuen Iruñean, herenegun, haren heriotzaren mendeurrena aitzakia hartuta. XIX.eko konpositorerik ezagunenetakoa izan zela esan zuen. 

«Sarasate hori zen: zehatza eta gardena» 

Alberto Barandiaran - Iruñea 

Azken mendeetako biolinista onenetakoa, Niccola Paganinirekin batera ezagunena. Musikarekin zuen pasioaren bidez gainditu zituen haurtzaroko arazoak, eta musikari profesionala izateko sekulako borondatea erakutsi zuen. Maite Idirin musikariaren begietan, Pablo Sarasateren soslaiaren printza batzuk dira gaitasun hori izatea eta bere garaiko seme izatea. «XVIII. mendean, artea nobleen meritutzat hartzen zen» dio Idirinek, «eta, ondorioz, protagonistak sustatzaileak ziren. XIX. mendean, ordea, artistek askatasun ekonomikoa erdietsi zuten mundu osoan zehar egin zituzten joaldiei esker, eta gizartearekin harreman estua lortu zuten. Hortik aitzina, loria artistena izan zen». 

Pablo Sarasate biolin jotzailearen heriotzaren mendeurrena da aurten, eta musikari bikainari buruz hitzaldia eman zuen Idirinek herenegun, Iruñean, udalak eta Nafar Ateneoak antolatuta. Nafarroako hiriburuan jaio zenetik mundu osoan ospetsu bilakatu arte Sarasatek egindako urratsak aipatu zituen Idirin kantariak hainbat entzuketekin lagunduta. Hitzaldiaren amaieran, Pablo Sarasatek berak 1903an interpretatutako grabazio bat jarri zuen. Eta txalo bat eskatu zuen harendako. 

Lehen kontzertua Coruñan 

Maite Idirin Baionako ganbera musika taldeko eta Euskalerria laukoteko kidea da, eta Frantzes Iribarren eta Emiliana Zubeldia musikarien lanak aztertu ditu. Herenegungo hitzaldian, musikari eta konpositorearen biografiaren pasarte nagusiak azaldu zituen. Eta bereziki nabarmendu zuen 8 urteko haurra zela Coruñan (Galizia) lehen kontzertua eman zuenekoa. Garai hartako entzuleen artean, Espoz Mina kondesa zegoen, eta, txikiaren abileziarekin miretsita, diru poltsa bat ezarri zuen, Madrilen ikasketak egin zitzan. Horri esker, Pablo Sarasatek 12 urterekin jo zuen Madrilgo Errege Jauregian, Isabel II. erreginaren aurrean, eta liluratuta utzi zituen orduko musikazale guztiak. 

Baina Madrilgo musika kontserbatorioan Hilarion Eslava zegoen zuzendari. Sarasate bezala, nafarra,baina politikoki atzerakoia oso. «Sarasateren aita antimonarkikoa zen» azaldu zuen Idirinek, «eta, ikusirik kontserbatorioan ez zuela etorkizun handirik, gurasoek Parisera bidaltzea erabaki zuten». 

Aitak Espainian jarraitu behar izan zuen, militarra baitzen. Amarekin abiatu zen Frantziarantz, baina Baionan umezurtz geratu zen, ama kolerak jota hil eta. Azkenean, Jacinto Campionen, Arturo Campionen aitaren, babesarekin, iritsi zen Parisera, 1856an. 

Frantziako hiriburuan txundituta utzi zituen musika kontserbatorio nagusiko arduradunak, eta biolineko eta harmoniako lehen sariak irabazi zituen hurrengo bi urteetan. Inoizko irabazlerik gazteena izan zen. «Egunkarietan haren berriak agertzen hasi ziren berehala» azaldu zuen Idirinek. «Edertasuna eta zehaztasuna azpimarratu zioten. Sarasate, horixe zen eta: zehaztasuna eta gardentasuna». 

Frantzian eta Espainian alde izan zituen kritikariak, Alemanian ez hainbeste. Birtuosismo handia bai, baina musika eduki onik gabekoa zuela zabaldu zen. Entzuleak jostatzea eta ikuskizuna ematea beste asmorik ez zuela Sarasatek. 

Birtuosismoa, horixe hitza, musikariaren lana hitz batean laburbiltzeko. «Sarasatek 54 obrak ditu zenbatuta, eta esaten zuen 20.etik aurrera onak zirela, besteak ez. Hala ere, lan bikainak dira denak» dio Maite Idirinek, «biolinista on-onek bakarrik jo dezaketenak». 

Musikologo horren ustez, Niccolo Paganini eta Sarasate dira XIX. mendeko biolin jotzaile nagusiak, eta gaur egungo musikarien artean, eraginkorrenetakoak. Zergatik? Besteak beste, Sarasatek nortasuna erakutsi zuelako, noiz eta aitak eta Parisko gurasotzakoek irakasle izateko estutu zutenean. «Nahiago izan zuen musikari jarraitu, eta New Yorkera joan zen. Eta Amerika eta Europako ia herrialde guztietan jo zuen. Harrigarria da zenbat kontzertu eman zituen. Azken 25 urteetan, 1.500 inguru». 

